
Кириш. Туризм — мураккаб, кўп босқичли ҳодиса бўлиб, кўплаб таърифларнинг 

мавжудлиги билан тавсифланади. Туризм — одамларнинг доимий яшаш ва иш жойидан 

бошқа жойларда бўлиши ва ҳаракатланиши жараёнида юзага келадиган муносабатлар 

ва ҳодисалар йиғиндисидир. [1; 451-452 бетлар]. 

Америкалик маданият антропологи Ж. Жафари (Ж. Жафари ) туризмга шундай 

таъриф беради: “Туризм — ўзининг доимий яшаш жойини тарк этувчи туристдир, у ҳам 

туристларнинг эҳтиёжларини қондирувчи саноатдир, ҳам туристлар билан саноат ва 

туристик йўналишларнинг ижтимоий алмашинувидир, шу жумладан ижтимоий – 

маданий ҳодиса ҳамдир” [2]. 

Ж. Руссо, туризмнинг гедонистик хусусиятлари ва ҳордиқ ҳақида фикр юритиб, 

туризм ва унинг моҳиятини тушунишга ҳаракат қилди. Одамларнинг табиат қўйнида, 

қишлоқ жойларда вақти-вақти билан бўлиб туриши нафақат унинг жисмоний соғлом 

бўлишига, балки шаҳар ҳаётининг харажатларидан чекланишга имкон беради. Руссо, 

саёҳатда улкан “маданият- яратувчилик салоҳиятини” кўради ва бу жараён фақат 

ижтимоий шахсга тегишли эмас, балки бошқа ўлкалар ва халқлар маданияти 

элементлари бутун бир мамлакатга тегишлидир дейди. Руссонинг кашфиёти моҳияти 

шунда эдики, у саёҳатни глобал инсоният цивилизациясининг фаол яратувчиси деб 

атайди. 

Туризм нафақат географик ва ижтимоий маконни, балки маданий маконни ҳам 

ривожлантиришга, уни лойиҳалаш ва моделлаштиришга ёрдам беради. Шу билан бирга 

, нафақат “кенг мамлакат” маданияти, балки она юрти ҳам ўзлаштирилади. “Бошқаларни 

билиш орқали ўзини билиш” туризм ва саёҳатнинг энг муҳим маданий функцияларидан 

биридир [3]. 

Г.И. Афониннинг фикрича, ҳозирги пайтда туризм янги сифат ва хусусиятларнинг 

ортиб бориши орқали ҳам ижтимоий борлиқнинг ҳам ўзининг узоқ тарихий эволюция 

натижасига эга ўта мустақил ва ривожланган бўлиб, унга фаол маданият яратувчи куч 

ва ижтимоий жараёнларга таъсир қилувчи муҳим ижтимоий-маданий реагент сифатида 

қарашга имкон беради [4]. Модомики, маданият ва ижтимоий муносабатлар мулоқот 

воситаси бўлмиш тил орқали вужудга келар экан, демак, туризм — тилшунослик соҳаси 

билан ҳам чамбарчас боғлиқдир. Бу эса ўз навбатида тилшунослар зиммасига туризм 

соҳасини чуқур ўрганиш ва туризмни тарғиб қилиш бўйича бир қанча муҳим 

вазифаларни юклайди.  

Адабиётлар таҳлили ва методология. Э.Т. Белан туризм терминологиясининг 

фаолияти ва ривожланиш хусусиятларини инглиз ва рус тилларида қиёсий таҳлил 

қилган [5]. О.П. Каребина туризм соҳасига оид матнларни семантик таҳлил қилиш 

устида илмий изланишлар олиб борган [6]. О.А. Бормотова ва Г.А. Шор бугунги кунда 

инглиз тилидан кундалик мулоқотда фойдаланишга кирган туристик нутқ 

хусусиятлари ва туризм терминларини ўрганган [7; 235-239 бетлар]. Улар туризм 

маҳсулотларини илгари суришда туристик нутқни асосий воситалардан бири деб 

ҳисоблайдилар.  

З.И. Саляхова, бошқирд тилидаги туризм соҳасига оид лексик бирликларнинг 

таҳлил қилган. Е.И. Маркова, туризм саноатида қўлланилиб келинаётган инглиз 

тилидаги терминларини ўрганган. Олимнинг фикрича, туризм саноатидаги луғатни 

бойитилишининг асосий воситаси инглиз тилидан кириб келган терминлардир [8; 682-

684 бетлар]. 

Ўзбек тилшуносларидан А.Ш. Холбобоева инглиз ва ўзбек тилларида туризмга 

оид бўлган рекламаларда риторик аспектни чоғиштирма тадқиқ қилиш билан 

тилларнинг ўхшаш ва фарқли жиҳатларини очиб бериш орқали инглиз тилидаги туризм 

реклама матнларида индивидуаллик, гедонистик характер, тажриба, муваффақият, 

қулайлик, соғлом фикр, фойда ҳамда ўзбек тилидаги хотиржамлик, меҳр, 

меҳмондўстлик, бағрикенглик каби тушунчаларни тадқиқ қилган [9; 49-бет]. Шу ўринда 

бугунги кунда биз тилшунослар учун энг муҳим вазифалардан бири туризм лексикасини 

ўрганиш, туризм терминларини кенг омма учун содда ва тушунарли бўлган ўзбекча 

шаклини яратишдир. Шу боисдан келинг энг аввало сўз ясалишига мурожаат қилсак.  

Муҳокама ва натижалар. Ўтган асрнинг етмишинчи йилларига қадар инглиз 

тилида сўз ясалиши ёки грамматиканинг ёки лексикологиянинг бир қисми сифатида 

қаралган [10]. Эндиликда герман тилларида сўз ясалиши тилшуносликнинг алоҳида 

бўлими сифатида қаралади. Сўз ясалиши тилшуносликнинг фонетика, стилистика каби 

мустақил соҳаларидан бири бўлиб, у янги сўз ясалиши, сўз ясаш усуллари ва сўз ясалиши 

билан боғлиқ бўлган ҳодисаларни ўрганади. Сўз ясалиши исталган тилнинг луғат 

таркибини бойиш усулларининг энг унумлисидир. Сўз ясаш натижасида ҳамма 

тилларда сўз ясаш учун умумий бўлган белги янги лексема ҳосил бўлади. Сўз ясалиши 

термини икки хил ҳодисага нисбатан қўлланилади:  

а) умуман, янги сўз ҳосил қилиш 

б) тил бирликлари ёрдамида, маълум усул билан сўз ҳосил қилиш [11; 5-бет]. 

Ана шу иккинчи маъноси билан сўз ясаш бирикмаси “лингвистик термин” 

ҳисобланади. 

Деривация — лотинча “derivatio” сўзидан олинган бўлиб, ҳосил қилиш, ясаш деган 

маъноларни билдиради. У бир тил бирликларини (дериватларни) бошланғич асос 

сифатида қабул қилинадиган бошқа бирликлар негизида ҳосил қилиш жараёнидир. 

Оддий қилиб айтганда, бу ўзакни аффиксация ёки сўз қўшиш ҳисобига кенгайтириш 

орқали амалга оширилади, шу муносабат билан деривация баъзан сўз ҳосил қилиш ёки 

сўз ясашга тенглаштирилади.  

Аффиксация — инглиз тилида сўз ясашнинг асосий усулидир. Аффикс лотинча 

“affixus” сўзидан олинган бўлиб, бириктирилган деган маънони англатади [1]. Аффикс 

— ишчи морфемадир, яъни сўз ўзагини грамматик ва лексик маъносини ўзгартирувчи 

ибора ва гаплардаги сўзлар ўртасидаги муносабатни ифодаловчи қисмидир. Аффикслар 

ҳеч қачон сўздан ташқарида мавжуд бўлмайди. Улар ҳар доим ўзакка бириккан ҳолатда 

бўлади. Аффиксация натижасида ясама сўзлар ҳосил бўлади. 

Аффиксация усули доимо тилшуносларнинг диққат марказида бўлган. Ясама 

сўзларнинг луғавий маъносини шакллантириш механизмлари И.В. Арнолд, С.В. Гринев-

Гриневич, Л.Л. Графова, С.М. Палей, В.И. Заботкина, Е.С. Кубрякова, А.А. Реформатский, 

И.Н. Коноплева каби бир неча олимлар томонидан ўрганилган [17; 536-бет].  

Аффикслар иккига бўлинади: суффикслар ва префикслар. Префикс — сўз 

ўзагининг бош қисмида жойлашган морфема бўлиб, ясама сўз ҳосил қилишга хизмат 

қилади [2]. Префикслар ёрдамида сўз ясаш префиксация дейилади. Префиксларнинг 

деярли кўпи бошқа тиллардан ўзлашган, (фақат айримлари бундан мустасно: self, mis): 

ad, anti, de, il, im, in, multi, per, re, semi, en, em, ir, un, dis, co, under, up, super, ultra, sub , 

ва бошқалар:  

admission эътироф 

antimonopoly монополияга қарши 

co-operate ҳамкорлик қилмоқ 

deconstruct    бузиш  

disorder носозлик 

embus  автобусга чиқиш 

enplane самолётга чиқиш 

incognito шахсини яшириб ўзга исм остида бўлган сайёҳ 

import импорт 

illegal ноқонуний 

irregular нотўғри 

multinationals трансмиллий корхоналар 

misunderstand тушунмовчилик 

permission руҳсат 

rearrange қайта ташкил 

self-catering ўз-ўзига хизмат 

semi-product ярим тайёр махсулот 

supersede   алмаштириш   

submarine сув ости кемаси 

underground метро 

upgrade яхшироқ хонага кўчириш 

ultracompact зич, кам сиғимли 

 

Префиксларнинг суффикслардан фарқи уларнинг сўз илдизларидаги жойлашган 

ўрни билангина эмас, балки уларнинг мустақил эканлигидадир.  Суффикслар сўз 

туркумларини ўзгартира олса, префикслар сўз маъноларини ўзгартира олади. Бироқ  

айрим префикслар борки улар (масалан en, em) сўз туркумларини ўзгартира олади. [18; 

81-84 бетлар].  {en, em} суффикслари отга ёки сифатга бирлашиб феълларни  ҳосил 

қилиши мумкин: 

em + bus = embus – автобусга чиқиш [префикс +от = феъл]  

en + train = entrain – поездга чиқиш [префикс + от = феъл]  

en+ able = enable – имконият бермоқ [префикс + сифат = феъл]  

en + rich = enrich – бойитмоқ [префикс + сифат = феъл]  

 

Замонавий инглиз тилида префикслар воситасида от ясаш суффиксларга кўра 

кенг ривожланган. Бу усулда ясалган сўзлар бир вақтнинг ўзида суффикслар ёрдамида 

ҳам ясалган бўлиб, фақат префикслар орқали сўзлар ясалган деб айта олмаймиз: 

coworker  

discrimination 

disembarkation 

embankment 

embarkation 

refreshment 

replacement  

neocolonialism 

maladministration 

misspelled 

intercommunity 

unfaithful 

undeveloped  

uncareful 

unacquainted 

unadorned 

unaccommodating 

unemployment  

protohistorian 

 

 

- ҳамкасб 

- камситиш 

- кемадан тушмоқ  

- мустаҳкамланган қирғоқ 

- кемага чиқмоқ  

- газак 

- қайта жойлаштириш  

- янги мустамлака 

- нотўғри бошқарув  

- хато  

- уюшма 

- садоқатсиз   

- ривожланмаган 

- эътиборсиз 

- нотаниш 

- безаксиз 

- мос бўлмаган 

- ишсизлик  

- протоисторик (қадимий цивилизациялар 

тарихини ўрганувчи) 

 

 

Келинг энди таблицада келитирилган мисоллардан айримларини тахлил 

қиламиз: 

Co + work + er = coworker - ҳамкасб [префикс + от + суффикс = от]  

Re + place + ment = replacement - қайта жойлаш [префикс + от + суффикс = от] 

Neo+ colonial+ ism = neocolonialism [префикс + сифат + суффикс = от] 

Mis + spell + ed = misspelled  - хато [префикс + феъл + суффикс = от] 

Un + employ + ment = ишсизлик [префикс + феъл + суффикс = от] 

Хулоса. Хулоса қилиб айтадиган бўлсак, инглиз тилидаги префиксларнинг 

деярли кўпи бошқа тиллардан ўзлашган экан. Префикслар суффикслардан фарқли 

ўлароқ мустақил экан. Префиксларни суффикслардан яна бир фарқли жиҳати 

суффикслар сўз туркумларини ўзгартира олса, префикслар сўз маъноларини 

ўзгартиришга қодир экан. Туризм соҳасига оид кўплаб  сўз ва ибораларда сўз ўзаги бир 

вақтнинг ўзида ҳам суффикс ҳам префиксни олган ҳолатларни учратиш мумкин экан. 

